
11

Intrepidi e incuranti in quello brûtto

Impiccio de riposo e refrigerio

Lô se trovavan pronti dapertûtto,

E là ciû spesso dove l’ëa ciù serio

E ciù grave ô pericolo, l'aggiûtto

Portandoghe do brasso e do criterio;

Lasciavan fra i amixi ûn gran conforto,

Gran terrô fra-i nemixi e ciù d’ûn morto.


12

E Sanchez, che con mezi limitæ,

E eseguii con descomodo e premûa,

O l'aveiva çercôu de fâ a çittæ

Contro ûn furioso attacco ciù segûa,

Allôa, quantunque zà avanzôu in etæ,

O l'adesciava a primma so bravûa

Ne-ô manezzâ a so spâ, comme ô compasso,

E ne-ô dêuviâ, comme l'inzegno, ô brasso.


13

Comme a l’inverno arrensenio da-ô zeo

L’è pigro e quæxi immobile ô serpente;

Ma ne-a stagion che i giorni fan ciù reo

Che e nêutte, e ô raggio manda ô sô ciù ardente,

O se mostra ciù vivo, agile e feo,

E ô s’agita in çà e in là terribilmente,

E guai a chi ô l’incontra e a chì ô s’avventa,

Che ô l'inghêugge, ch’ô soffoca e ô l’addenta,


14

Coscì Sanchez benchè ûn pö indebolio

Ne-ô fixico da-i anni, ne l’ardô

Da furiosa battaggia ô s’è sentio

Ascadâ ô sangue e rinnovâ ô vigô;

E quanto i zovenotti forte ardio

Comme lô ô se batteiva, e comme lô

Con fendenti e reversci ô fava taggi

Profondi, aspri e incûrabili a-i Selvaggi.

